
b.t. Atvinnuveganefndar 
Sent með tölvupósti

Skagafirði 25. nóvember 2020

Efni: Umsögn um frumvarp til laga um breytingu á búvörulögum og búnaðarlögum 
(verðlagsnefnd, undanþágur frá samkeppnislögum, verðjöfnunargjöld), mál nr. 229.

Frumvarpið barst Landssambandi kúabænda (LK) til umsagnar í tölvupósti frá nefndasviði 
Alþingis, dagsett 11. nóvember 2020.

Landssamband kúabænda vill í upphafi benda á að fyrri endurskoðun samnings um starfsskilyrði 
nautgriparæktar, sem gildir til ársins 2026, lauk fyrir tæpu ári síðan þar sem kvótakerfi í 
mjólkurframleiðslu var fest í sessi. I samkomulagi um endurskoðun samnings um starfsskilyrði 
nautgriparæktar var einnig kveðið á um að stofnaður yrði starfshópur til að fjalla um verðlagsmál 
og skila tillögum til ráðherra um hugsanlegar breytingar þar á. Er sá starfshópur enn að störfum 
og eðlilegt að sú vinna verði til grundvallar breytingum á starfsumhverfi mjólkuriðnaðarins, teljist 
þörf á þeim.

Athugasemdir 

1. gr.
Samtökin gera alvarlegar athugasemdir við c. lið 1. gr. frumvarpsins en þar er lagt til að fella út 
eftirfarandi texta: „d. að kjör þeirra sem landbúnað stunda verði ísem  nánustu samræmi við kjör 
annarra stétta," Að mati LK er afar óeðlilegt að falla frá þessu grundvallarmarkmiði búvörulaga. 
Það hlýtur að vera vilji stjórnmálafólks að þeir sem stunda landbúnað búi við sambærileg kjör og 
aðrar stéttir í landinu. Aukinn innflutningur á landbúnaðarvörum undanfarin ár á sífellt ódýrari 
aðflutningsgjöldum, auknir tollkvótar og lækkun á verði þeirra og launahækkanir hjá öðrum 
stéttum í samfélaginu hafa nú þegar haft þau áhrif að bændur sjá launalið sinn lækka verulega. 
Covid-19 hefur einnig haft afar slæm áhrif á afkomu bænda og undrast samtökin tímasetningu 
þessa frumvarps og að í því sé lagt til að c. liður 1. gr. búvörulaga sé tekinn út í þeirri mynd sem 
hann nú er.

Samningar
Í greinargerð frumvarpsins segir að lagt sé til að „framleiðendur búvara fari að meginreglu með 
eigið fyrirsvar við gerð samninga á grundvelli laganna en þeim sé þó heimilt að fela  
Bændasamtökum Íslands að fara með fyrirsvar sitt eða stofna önnur samtök í  þeim tilgangi. Þá 
erfellt brott ákvæði laganna um aðsamningar skuli vera bindandi fyrirframleiðendur viðkomandi 
búvara hvort sem þeir eru félagar í  Bændasamtökum Íslands eða standa utan þeirra og ístaðinn  
kveðið á um að samningar á grundvelli laganna séu aðeins bindandi fyrir þá framleiðendur sem 
teljast aðilar að hverjum samningi fyrir sig." Í ljósi þessa er vert að taka fram að þeir 
búvörusamningar sem nú eru í gildi og gilda út árið 2026 eru milli stjórnvalda og Bændasamtaka

Íslands (BÍ). Ætla má að umrædd breyting setji framkvæmd þeirra samninga og skilgreiningu á 
samningsaðilum í nokkuð uppnám, sé vilji einhverra framleiðenda að óska eftir annars konar 
samningum. Vekur það einnig upp spurningar hvernig slíkt stenst jafnræðisreglur.

Fagráð
Í dag eru skipuð fagráð búgreina og einstakra fagsviða. Er skipunin með þeim hætti að ráðherra 
staðfestir að fenginni umsögn BÍ. Í frumvarpinu er lagt til að umsögn BÍ skuli ekki lengur vera til 
grundvallar ákvörðun ráðherra. Er sú tillaga illskiljanleg og með öllu órökstudd. BÍ og aðildarfélög 
þess hafa hvað besta yfirsýn yfir þann mannauð sem greinin býr yfir hverju sinni.

Framkvæmdanefnd búvörusamninga
Í frumvarpinu er lagt til að framkvæmdanefnd búvörusamninga verði lögð niður en ráðherra verði 
heimilt að að setja á fót samráðsvettvang um framkvæmd samninganna. Í greinargerð 
frumvarpsins segir að tilgangurinn með því sé „... að draga úr miðstýringu verðmyndunar og auka 
sjálfstæði bænda sem framleiðenda á markaði." Framkvæmdanefnd búvörusamninga fer m.a. 
með tillögur um ráðstöfun fjármagns af ákveðnum liðum, millifærslur milli liða teljist þess þörf, 
reglugerðarbreytingar o.fl. og myndu þau verkefni þá að öllum líkindum færast til nefnds 
samráðsvettvangs eða inn til ráðuneytisins. Hér má því ætla að breytingarnar séu fyrst og fremst 
lagðar fram svo ekki sé bundið í lögum að BÍ skipi fulltrúa í slíkan hóp. Afar mikilvægt er að þeir 
aðilar sem koma að slíkum ákvörðunum hafi góða tengingu inn í landbúnaðinn og viðkomandi 
búgreinar. Þá hefur ekki komið fram sérstök gagnrýni á störf nefndarinnar og engin rök eru fyrir 
að fara í slíka breytingu. Líkt og áður hefur komið fram eru núgildandi samningar á milli BÍ og 
stjórnvalda og skipunartími nefndarinnar sá sami og gildistími samninganna, út árið 2026.

Verðlagsnefnd búvöru og lágmarksverð til bænda
Í frumvarpinu er lagt til að verðlagsnefnd búvöru verði lögð niður, engin opinber verðlagning sé 
á mjólkurvörum og stjórnvöld komi ekki að ákvörðun um lágmarksverð til bænda fyrir mjólk innan 
greiðslumarks. Þá er lagt til að framleiðendur semji við afurðastöð um hvers konar vinnslu og 
afurðaverð. Þá mun heildargreiðslumark halda sér en felld á brott 3. mgr. 52. gr. búvörulaga: 
„ Framleiðsla mjólkur umfram greiðslumark skal fara á erlendan markað á ábyrgð hvers 
framleiðanda og viðkomandi afurðastöðvar. Framkvæmdanefnd búvörusamninga getur þó 
heimilað sölu þessara vara innan lands ef heildarframleiðsla verður minni en sala og birgðastaða 
gefa tilefni til.]"
LK furðar sig á þessum tillögum nú rétt eftir að búið er að festa kvótakerfi í mjólkurframleiðslu í 
sessi, enda myndu þessar breytingar grafa alvarlega undan því kerfi. Í samkomulagi um 
enduskoðun samnings um starfsskilyrði í nautgriparækt1 kemur fram að „Greiðslumark heldur sér 
þar af leiðandi sem kvóti sem tryggir forgang að innanlandsmarkaði og sem viðmiðun fyrir 
beingreiðslur." Samkvæmt frumvarpinu yrði áfram skylt að taka á móti allri mjólk en engin ákvæði 
um verðmyndun á framleiðslu innan greiðslumarks né ráðstöfun á mjólk umfram greiðslumark á 
erlenda markaði. Án greiðslumarks og lágmarksverðs, en með móttökuskyldu fyrir alla mjólk, eru 
allar líkur á að mjólkurframleiðsla aukist mjög á stuttum tíma og eina leið iðnaðarins í slíkum 
aðstæðum er að lækka verð til framleiðenda og/eða taka mjólk eingöngu í umboðssölu.

LANDSSAMBAND
KÚABÆNDA

1 http://www.bondi.is/files/vidhengi/undirritadur-samningur nautgripar 2019.pdf

Telja samtökin þessa leið afar varhugaverða og hafa í för með sér að það jafnræði sem nú gildir 
meðal kúabænda hverfur. Slíkar breytingar myndu hafa í för með sér samþjöppun í greininni, 
minni búum myndi fækka hratt og mjólkurframleiðsla myndi færast alfarið til ákveðinna 
landssvæða.

Greiðslur til bænda
Í frumvarpinu er lagt til að VI. kafli búvörulaga falli brott en í þeim kafla er kveðið á um greiðslur 
til bænda. Utan þess að lágmarksverð til bænda fellur út líkt og fram kemur að framan, fellur 
niður ákvæðið um að greiða skuli fyrir mjólk innan greiðslumarks eigi síðar en 10. dag næsta 
mánaðar eftir innleggsmánuð.
Áður en þessi lagagrein tók gildi höfðu greiðslur til bænda fyrir innlagða mjólk ekki alltaf skilað 
sér jafn hratt og eftir gildistöku hennar. Sýna dæmi frá fyrri tímum að mánaðargreiðslur frá 
Mjólkurbúi Flóamanna námu einungis 26% af af heildargreiðslum en eftirstöðvar voru greiddar í 
þremur hlutum frá nóvember '79 til apríl '80. Eldri dæmi eru um að allt að 40% af greiðslum hafi 
ekki skilað sér fyrr en á öðrum ársfjórðungi næsta árs. Þá er vert að geta þess að víða erlendis er 
greiðslum til bænda dreift yfir lengri tíma. Telur LK því afar varhugavert að fella brott þennan 
kafla með tilheyrandi mögulegum óstöðugleika í greiðslum og skerðingu á starfsöryggi bænda. Þá 
vantar alveg rökstuðning fyrir því að taka þessa grein út.

Samkeppnisumhverfi mjólkurframleiðslunnar
Með sérákvæði í búvörulögum árið 2004 var veitt heimild til samstarfs, sérhæfingar og 
verkaskiptingar við mjólkurvinnslu. Í greinagerð með frumvarpinu (lög nr. 85/2004) sagði meðal 
annars: „Með breytingunum er verið að styrkja framangreindan grundvöll til hagræðingar og 
tryggja eðlilega að sú hagræðing njóti enn um sinn undanþágu frá gildissviði samkeppnislaga ef 
það er gert í þeim tilgangi að halda niðri kostnaði við framleiðslu, geymslu og dreifingu 
mjólkurafurða".
Árið 2014 voru tekin saman gögn í skýrslu („Árangri skilað til neytenda og bænda -  
Hagræðingaraðgerðir kúabænda 1991-2014") á vegum Samtaka afurðastöðva í mjólkuriðnaði 
um árangur af þessu. Árlegur ávinningur er talinn nema um 3 milljörðum króna (á verðlagi ársins 
2014). Talið er að neytendur njóti ávinnings upp á um 2 milljarða (á verðlagi ársins 2014). Bændur 
njóta árlegs ávinnings sem nemur 1,3 -  1,4 milljörðum. Sannreynt hefur verið að þessi aðferð hafi 
haldið verði á mjólkurvörum niðri. Hagfræðistofnun Háskóla Íslands skilaði skýrslunni 
„Mjólkurframleiðsla á Islandi - Staða og horfur" til landbúnaðar- og sjávarútvegsráðherra árið 
2013. Þar segir m.a. að raunverð á nýmjólk, rjóma, skyri, jógúrt, smjöri og osti hafi verið lægra 
árið 2013 en 2003 og að þó svo verð á mjólkurvörum fari hækkandi hafi verðið ekki haldið í við 
þróun á vísitölu neysluverðs. Ekki var sýnt fram á að annað fyrirkomulag myndi skila meiri 
ávinningi. Þessi hagræðing í mjólkurframleiðslu hefur því skilað sér í lægra verði til neytenda en 
lágmarksverð til bænda hefur jafnframt hækkað umfram almennt verðlag síðan 2003.
Fyrir utan þá hagræðingu sem heimildin veitir þá er um að ræða mikilvægt umhverfismál en 
samstarf og verkaskipting hefur leitt til nýtingar aukaafurða sem áður var hent. Þannig hefur t.d. 
verið ráðist í fjárfestingu til þess að vinna prótein annars vegar og etanól hins vegar úr mysu sem 
fellur til við ostagerð og rann áður til sjávar.

LANDSSAMBAND
KÚABÆNDA

Vert er að taka fram að ákvæði búvöralaga veitir mjólkuriðnaðinum ekki almenna undanþágu frá 
ákvæðum samkeppnislaga heldur afmarkaða heimild til samkomulags og samstarfs. Að öðru leyti 
gilda ákvæði samkeppnislaga um starfsemi afurðastöðvanna á sama hátt og um önnur fyrirtæki.

Niðurlag
Í greinargerð frumvarpsins segir að markmið þess sé að auka frelsi og sjálfræði framleiðenda 
búvara til markaðssetningar á afurðum sínum á innlendum og erlendum mörkuðum. Vilja 
samtökin benda á að kúabændur búa nú þegar við slíkt frelsi og er öllum frjálst að markaðssetja 
sínar afurðir.

Í landbúnaði er nauðsynlegt að búa við stöðugleika og vegna eðlis atvinnugreinarinnar þurfa 
stórar breytingar á starfsumhverfi þeirra er innan hennar starfa nokkurn aðdraganda og góðan 
undirbúning. Í frumvarpinu er ekki að sjá að nokkur greiningarvinna hafi verið unnin um 
afleiðingar þeirra breytinga sem eru lagðar til. Mikilvægt er að slíkar greiningar liggi fyrir áður en 
lagt er í svo viðamiklar breytingar og hér eru boðaðar, þá sér í lagi á áhrifum þeirra á bændur og 
neytendur. Eins hefur ekki verið sýnt fram á að annað fyrirkomulag en það sem nú er í gildi myndi 
skila meiri ávinningi, hvorki til neytenda né bænda.

Að framansögðu leggst Landssamband kúabænda alfarið gegn því að frumvarp þetta verði 
samþykkt. Samtökin eru reiðubúin að koma til funda nefndarinnar til frekari umræðu og 
skoðanaskipta.

Virðingarfyllst,

LANDSSAMBAND
KÚABÆNDA

